
რეზონანსი

რას უპასუხებს მოსკოვი საქართველოდან რუსი დიპლომატის გაძევებას / რუსეთის საგარეო საქმეთა სამინისტროში აცხადებენ, რომ საპასუხო ზომებზე მუშაობა მიმდინარეობს (რეზონანსი)

ავტ. თიკო ოსმანოვა

ინტერვიუ სოსო ცინცაძესთან.
ექსპერტი სოსო ცინცაძე გამოცემას რუსეთ-საქართველოს ურთიერთობაზე ესაუბრება. ის მიიჩნევს, რომ საქართველოს საგარეო საქმეთა სამინისტროს გადაწყვეტილება, ქვეყნიდან რუსი დიპლომატის გაძევების თაობაზე, უფრო მეტ დაძაბულობას მოიტანს და იმედს გამოთქვამს, რომ რომ ხელისუფლებას პრევენციული ზომები ექნება მიღებული.  მისივე განმარტებით, ეს იქნება ერთგვარი სიგნალი, პირველ რიგში, ოსი სეპარატისტებისათვის, რომ გააუარესონ ვითარება ახალგორში და აფხაზეთში. ასევე, ეს ჟესტი პრობლემებს შეუქმნის შვეიცარიის საელჩოს რუსეთის სექციას, რომელსაც ყოველდღიურად ასობით მოქალაქე მიმართავს.
"მეორე მხრივ, არის სოლადრობის გამოხტვა, არის რისკები და პრინციპიც. ასევე, საინტერესოა, რატომ ჩაიშალა ჟენევის შეხვედრა - ე.ი. არ იყვნენ ქართველი დიპლომატები მზად. თუ ასე გააგრძელა ქართულმა დიპლომატიამ მოუმზადებელი ნაბიჯების გადადგმა, მაშინ ჩვენ სასურველ შედეგს ვერ მივაღწევთ.“ - დასძენს ექსპერტი.

პოლიტოლოგი რამაზ საყვარელიძის აზრით კი, რუსეთს პასუხის თავი არ ექნება. მისი შეფასებით, მსოფლიოში არსებული ვითარების ფონზე, საქართველოს საგარეო საქმეთა სამინისტროს გადაწყვეტილება ძალიან ჰარმონიულია არსებულ განწყობასთან და ის უდავოდ დადებითად უნდა შეფასდეს. 

კარასინის ულტიმატუმი / რუსები ოკუპაციის კანონის გაუქმებას ითხოვენ და ჟენევის მოლაპარაკებათა ფორმატის შეცვლა სურთ (რეზონანსი)

ავტ. ეკატერინე ბასილაია

სტატიაში საუბარია ჟენევის ფორმატით გამართული მოლაპარაკების 28-ე რაუნდზე და მის შედეგებზე. ექსპერტები აცხადებენ, რომ რუსეთის სურვილია, მხოლოდ ჰუმანიტარულ საკითხებამდე დაიყვანონ ეს ფორმატი და ამიტომ, გამორიცხული არ არის, მოსკოვმა ეს მოლაპარაკებები საერთოდ ჩაშალოს კიდეც.
სტატიის ავტორი წერს, რომ ერთადერთი, რის გამოც კმაყოფილება გამოხატა რუსეთმა, ეს პრემიერ-მინისტრ გიორგი კვირიკაშვილის მიერ მოსკოვში გაგზავნილი წერილია, რომელიც, მოსკოვის მტკიცებით, პრაქტიკულად, გაუფასურდა იმით, რომ პარლამენტმა მიიღო ოთხოზორია-ტატუნაშვილის სია და კიდევ იმიტომ, რომ კვირიკაშვილის "იმედისმომცემი განცხადების" საპირისპიროდ ჟენევის მოლაპარაკებაზე პროგრესთან დაკავშირებით თბილისის წარმომადგენლებმა შეხვედრა "პროპაგანდისტულ აქციად" აქციეს.

„საქართველოს პოლიტიკის ინსტიტუტის" დამფუძნებელი კორნელი კაკაჩია ამბობს, რომ გამორიცხული არ არის, რუსეთმა საერთოდ ჩაშალოს ეს მოლაპარაკებები, თუ მისი მოლოდინი არ დაკმაყოფილდა. პოლიტოლოგის თქმით, ჟენევის ფორმატის შეცვლაზე თბილისი არავითარ შემთხვევაში არ უნდა დათანხმდეს. მისივე განმარტებით, ბოლო დროს საქართველოს ხელისუფლების მხრიდან შეინიშნება გარკვეული ილუზიები პრემიერ-მინისტრის მოსკოვში გაგზავნილი წერილით, რომ რუსეთი გაკეთილშობილდა და შეცვლის საკუთარ შეხედულებას კონფლიქტებთან დაკავშირებით.  კაკაჩიას თქმით, ეს არასწორია, რისი კარგი მაგალითიცაა სწორედ კარასინისა და რუსეთის საგარეო საქმეთა სამინისტროს განცხადებები და ულტიმატუმები.
რესპონდენტის თქმით, ივნისში რუსეთი აუცილებლად დააყენებს ჟენევის ფორმატის შეცვლის საკითხს, მით უმეტეს მას შემდეგ, რაც საქართველოს საგარეო საქმეთა სამინისტრომ შვეიცარიის საელჩოში მომუშავე რუსი დიპლომატი გააძევა, საპასუხო ნაბიჯებზე მოსკოვი აუცილებლად იფიქრებს. კაკაჩია დასძენს, რომ რუსეთმა, შესაძლოა, სავაჭრო-ეკონომიკურ სფეროშიც შექმნას პრობლემები.

"ნავთის სუნი" საქართველო-რუსეთის ურთიერთობაში / "ჩვენ გვეგონა, რომ საქმე გვექნებოდა კარასინთან, მაგრამ აღმოჩნდა, რომ ვესაუბრებით "კერასინს" (რეზონანსი)

ავტ. ეკატერინე ბასიალაია

ინტერვიუ სოსო ცისკარიშვილთან.

ექსპერტი სოსო ციკარიშვილი ამბობს, რომ ჟენევის ფორმატში გამართული მოლაპარაკებების უშედეგობა მისთვის მოულოდნელი არ ყოფილა და მიიჩნევს, რომ ასეთი არაფრის მომტანი შეხვედრები ვნებს ქვეყნის მომავალს. მისივე სიტყვებით:
„უნდა ვაღიაროთ, რომ რაიმე სახის სერიოზული ცვლილების შეთავაზება საქართველოდან არ მიუღიათ ჟენევის შეხვედრების ორგანიზატორებს, ხოლო თვითონ ასეთი ფორმატი, დიდი ხანია, რუსეთის ინტერესების გამოხატვის პროცესია. რუსეთის მთავარი მიზანია, არაფერი შეიცვალოს, ამიტომ ჟენევა რუსეთისთვის პოლიტიკურ თავშესაფრადაც იქცა“.
ცისკარიშვილი თვლის, რომ არავითარ შემთხვევაში არ უნდა მოხდეს ჟენევის ფორმატის ცვლილება და მას პოლიტიკური კონტექსტი არ უნდა გამოეცალოს. რესპონდენტის განმარტებით, რუსეთის მხრიდან გაკეთებულ განცხადებებში ყოველთვის ისმის ნავთობთან დაკავშირებული მესიჯები, რაც არის იმის მცდელობა, რომ ორ ქვეყანას შორის მოლაპარაკებები მხოლოდ ჰუმანიტარულ საკითხებზე წარიმართოს. 
რაც შეეხება საქართველოს საგარეო საქმეთა სამინისტროს მიერ რუსი დიპლომატის ქვეყნიდან გაძევებას, ცისკარიშვილი საპასუხოდ მწვავე რეაქციას ელის. მისი განმარტებით, რუსეთი პირველ რიგში გამოაძევებს მოსკოვში შვეიცარიის საელჩოში მომუშავე ქართველ თანამშრომელს, ჯერჯერობით კი სხვა ზომების მისაღებად არ სცალია. ექსპერტი დასძენს, რომ რუსეთს საქართველოს წინააღმდეგ აქვს უამრავი ფაქტორი და უფრო მეტი ზიანის მოყენება შეუძლია, რაც, შესაძლოა, ეკონომიკის და ვაჭრობის სფეროს დასუსტებაში გამოიხატოს.
ერთი მინისტრი იცვლება, "ოცნებაში" სხვა სამთავრობო ცვლილებებს არ გამორიცხავენ (რეზონანსი)

ავტ. ნინო ქეთელაური

გამოცემის ინფორმაციით, საქართველოს რეგიონული განვითარებისა და ინფრასტრუქტურის მინისტრი ზურაბ ალავიძე თანამდებობას დატოვებს და მის ადგილს მთავრობის ადმინისტრაციის უფროსი მაია ცქიტიშვილი დაიკავებს. კითხვაზე, რა გახდა ზურაბ ალავიძის ჩანაცვლების მიზეზი, "ქართული ოცნების" დეპუტატი ზაქარია ქუცნაშვილი "რეზონანსს" პასუხობს, რომ არ იცის, თუმცა არ გამორიცხავს, რომ სამთავრობო ცვლილებები გაგრძელდეს.
უმრავლესობის კიდევ ერთი დეპუტატი ნუკრი ქანთარია სამთავრობო ცვლილებებთან დაკავშირებით ამბობს, რომ პრემიერ-მინისტრი არსად მიდის, მაგრამ სხვა მინისტრების ცვლილება ბუნებრივი პროცესია და ამაში გასაკვირი არაფერია, თუმცა რომელ მინისტრებზეა საუბარი, არ აკონკრეტებს.
აღდგომამდე ლარი 2,40-ს უნდა ჩამოსცდეს / "ეროვნული ვალუტა წონასწორობის ახალ ნიშნულს ეძებს და იპოვის კიდევ" (რეზონანსი)

ავტ. მარი ჩიტაია

გამოცემის ინფორმაციით, ლარის გამყარების ტენდენცია აპრილის ბოლომდე გაგრძელდება, რამდენიმე დღეში კი დიდია ალბათობა, კურსი 2,40-ს ჩამოსცდეს. სპეციალისტების შეფასებით, ლარი დიდი ხნის განმავლობაში ეკონომიკური პროცესების მიღმა იყო და საზოგადოებაში შექმნილი აჟიოტაჟიც კურსზე უარყოფითად მოქმედებდა. 
საბანკო სფეროს სპეციალისტი მიხეილ თოქმაზიშვილი ვარაუდობს, რომ ლარის მოულოდნელი გამყარება გამოწვეულია სეზონური ცვლილებით და ნებისმიერ მომენტში შეიძლება, რომ კურსი საპირისპიროდ შეიცვალოს. 
ექსპერტი მერაბ ჯანიაშვილი ფიქრობს, რომ დევალვაციის საფრთხემ უკვე გაიარა და უახლოეს პერიოდში ლარის გამყარების ტენდენცია აშკარა იქნება.
საბანკო სფეროს ექსპერტების ნაწილი აღნიშნავს, რომ ლარის ფუნდამენტური გამყარების მოლოდინი არ აქვთ. მათი შეფასებით, სავალუტო რყევა სისტემატური იქნება, რასაც გარკვეულწილად, ცრუ მოლოდინიც განაპირობებს. გოჩა თუთბერიძის აზრით, სანამ ეკონომიკური სტრუქტურა არ შეიცვლება, ლარის სტაბილურობაზე საუბარი გადაჭარბებულია.
სკვერებისა და პარკების დაზიანებისთვის ჯარიმა ათასობით ლარი იქნება / ჯერჯერობით გაურკვეველია, როგორ მოხდება დამრღვევი პირების გამოვლენა (რეზონანსი)
ავტ. ნათია ლომიძე

სტატიის თანახმად, დედაქალაქსა და რეგიონებში სკვერების, პარკების, ეზოებისა და ქუჩების ინფრასტრუქტურის დაზიანების ფაქტები ძალიან გახშირდა. სიტუაცია თანდათან უკონტროლო ხდება, ამიტომ გადაწყდა, რომ ამას გაზრდილი ჯარიმებით ებრძოლონ.
ეკოლოგი ლაშა ჩხარტიშვილი "რეზონანსთან" ამბობს, რომ დაზიანებული ინფრასტრუქტურის გამო სანქციების გამკაცრება აუცილებელია. მისი შეფასებით, ქვეყანაში დაუსჯელობის სინდრომი გაძლიერდა და ამიტომაც ხდება ქალაქის ინფრასტრუქტურის დაზიანება, შესაბამისად, მისი აზრით, ჯარიმების გაზრდა ურიგო არ იქნება. ის მიიჩნევს, რომ ამ შემთხვევაში, მოსახლეობის სოციალური მდგომარეობა არ არის გასამართლებელი არგუმენტი და გაზრდილი ჯარიმები ერთადერთი მექანიზმია ვანდალური ქმედებების აღსაკვეთად. 
თბილისში მგზავრებს უსამართლოდ აჯარიმებენ / ავტობუსებში დამონტაჟებული გადახდის ახალი აპარატურა გაუმართავია და კონტროლიორები ამით სარგებლობენ (რეზონანსი)

ავტ. თამუნა მუკბანიანი

სტატიის ავტორი წერს, რომ თბილისში, ავტობუსებში დამონტაჟებული გადახდის უნაღდო ანგარიშსწორების ახალი სისტემა გაუმართავია, რდგან ხშირად კონდუქტორს არ მისდის ინფორმაცია, რომ მგზავრობის საფასური გადახდილია და მათ უსამართლოდ აჯარიმებენ. თბილისის სატრანსპორტო კომპანიაში ამბობენ, რომ ასეთი შემთხვევების შესახებ იციან, თუმცა ამ უსიამოვნო ფაქტს მგზავრების მხრიდან გადახდის დროს არასათანადო ყურადღებას უკავშირებენ. დაჯარიმებულ მოქალაქეებს კი, რომლებსაც მიჩნიათ, რომ მათ შემთხვევაში სანქცია უკანონო იყო, მოუწოდებენ, 10 სამუშაო დღის ვადაში გაასაჩივრონ.
ახალი თაობა
ზურაბ ალავიძის გადადგომა რამდენიმე დღით გადაიდო (ახალი თაობა)

ავტ. შორენა მარსაგიშვილი

სტატიაში ნათქვამია, რომ გუშინ რეგიონული განვითარებისა და ინფრასტრუქტურის მინისტრს ზურაბ ალავიძეს თანამდებობა უნდა დაეტოვებინა, თუმცა, ის პოზიციაზე კიდევ რამდენიმე დღე დარჩება, რადგან მის უწყებაში ანტიკორუფციული სამსახური შევიდა. „ქართულ ოცნებასთან“ დაახლოებული წყარო „ახალ თაობასთან“ ანონიმურად აცხადებს, რომ ალავიძის გათავისუფლება აშშ-ის ელჩმა იან კელიმაც მოითხოვა. მას აზიური ფაროსანას წინააღმდეგ საბრძლოველად აშშ-ის მიერ გამოყოფილი თანხის გაფლანგვაზე აქვს ეჭვი. 
გამოცემის წყარო აცხადებს, რომ მალე ანტიკორუფციული სამსახური სოფლის მეურნეობის მინისტრ ლევან დავითაშვილსაც მიადგება და ამავე საკითხზე, - აზიურ ფაროსანასთან ბრძოლის თემაზე ექნება კითხვები. 
სტატიაში ნათქვამია, რომ მთავრობაში მოსალოდნელ ცვლილებებზე კომენტარი პრემიერ-მინისტრმაც გააკეთა და აღნიშნა, რომ თავად ჯერ არსად აპირებს წასვლას, მინისტრთა კაბინეტში ცვლილებები კი ჩვეულებრივი ამბავია.
„ოცნება“ საპრეზიდენტო კანდიდატს მაისში დაასახელებს“ / დავით ლორთქიფანიძე: ,,მმართველი გუნდის გადახალისება აუცილებელია“ (ახალი თაობა)

ავტ. გულიკო ბალაძე

ინტერვიუ დავით ლორთქიფანიძესთან.

ყოფილი დეპუტატი დავით ლორთქიფანიძის ინფორმაციით, მმართველი პარტიის საპრეზიდენტო კანდიდატის ვინაობა მაისში გახდება ცნობილი. მისივე განმარტებით, გიორგი კვირიკაშვილის, სალომე ზურაბიშვილის და თეა წულუკიანის კანდიდატურებთან ერთად სხვა ვერსიებზეც მიმდინარეობს მსჯელობა. მისი მოსაზრებით, არჩევნების წინ სამთავრობო ცვლილებების განხორციელება აუცილებელია. 
ლორთქიფანიძის თქმით, ბუნებრივი პროცესი იქნება, თუ საპრეზიდენტო კანდიდატს მხარს დაუჭერს ბიძინა ივანიშვილი, ხოლო რა ფორმით გააკეთებს ის ამას, თავად ბიზნესმენის გადასაწყვეტია.
რაც შეეხება საკადრო ცვლილებებს, რესპონდენტი ამბობს, რომ საპრეზიდენტო არჩევნების წინ საზოგადოებამ უნდა დაინახოს, რომ „ქართული ოცნება“ ცვლილებებისთვის მზად არის და ამისთვის ხელისუფლებამ მმართველობის ყველა სფერო უნდა გადაახალისოს. 

გიორგი კანდელაკი: „რუსეთის ჯარების გაყვანის შანსი გვიჩნდება“ / „მარტივად ავხსნი: „ჟენევის ფორმატი უნდა შენარჩუნდეს იმიტომ, რომ ეს არის ერთადერთი ფორმატი, სადაც რუსეთი კონფლიქტის მხარეა“ (ახალი თაობა)

ავტ. ნათია ხურცილავა

ინტერვიუ გიორგი კანდელაკთან.

„ევროპული საქართველოს“ წევრი გიორგი კანდელაკი აცხადებს, რომ საერთაშორისო პოლიტიკაში გადამწყვეტი მომენტი დგება, რადგან რუსეთის მიმართ ისეთი უარყოფითი დამოკიდებულება, როგორიც დღეს არის, საბჭოთა კავშირის დაშლის შემდეგ არ ყოფილა. მისივე თქმით, შექმნილი ვითარება საქართველოს აძლევს შანსს, საკუთარი პრობლემების აქტუალიზაცია მოახდინოს და დასვას რუსეთის ჯარების ქვეყნიდან გაყვანის საკითხიც. 

კანდელაკი მიიჩნევს, რომ რუსეთთან დიალოგის ერთადერთი სწორი ფორმატი ჟენევის მოლაპარაკებებია და ის აუცილებლად უნდა შენარჩუნდეს, რადგან ეს ფორმატი იმითაცაა განსაკუთრებული, რომ აქ რუსეთი არის კონფლიქტის მხარე და არა შუამავალი დაპირისპირებულ მხარეებს შორის. რესპონდენტი ჟენევის ფორმატით რუსეთის მხრიდან წარმოდგენილ დოკუმენტზე ხელის არ მოწერას და ტატუნაშვილი-ოთხოზორიას სიის შემუშავებას ოპოზიციის, კერძოდ, მისი პარტიის დამსახურებად თვლის და საზოგადოებას სხვა მიღწევებს ხელისუფლებაში მოსვლის შემდეგ პირდება.

„უნდა გავძლიერდეთ და ტერიტორიები ისე დავიბრუნოთ“ / თორნიკე შარაშენიძე: „ჟენევის ფორმატიდან არაფერს ველი“ (ახალი თაობა)

ავტ. ნონა ცაბაძე

ინტერვიუ თორნიკე შარაშენიძესთან.

ექსპერტი თორნიკე შარაშენიძე ჟურნალისტის კითხვებზე პასუხს ჟენევის ფორმატის არაეფექტურობის ხაზგასმით იწყებს. მისი განმარტებით, ბოლო  მოლაპარაკებებიდან არც იყო მოსალოდნელი რაიმე პოზიტიური შედეგი და ასეც მოხდა. მისივე თქმით, რუსეთი არასდროს დაუშვებს, დაფიქსირდეს, როგორც კონფლიქტის მხარე.  

შარაშენიძე ამბობს, რომ მას არ მოეწონა რუსეთის მისამართით პრემიერ-მინისტრის მიერ გაჟღერებული განცხადება, თუმცა, თუკი კვირიკაშვილმა განცხადება არჩილ ტატუნაშვილის ცხედრის დროულად გადმოსაცემად გააკეთა, მაშინ მას ახსნა მოეძებნება. 

ექსპერტი აფასებს საქართველოს საგარეო საქმეთა სამინისტროს გადაწყვეტილებას, რუსი დიპლომატის ქვეყნიდან გაძევების თაობაზე. მისი თქმით, ამ ნაბიჯმა, შესაძლოა, რუსეთთან ურთიერთობა უფრო გაამწვავოს. რესპონდენტი მიიჩნევს, რომ საქართველომ ქვეყნის შიგნით არსებული მდგომარეობა უნდა გააუმჯობესოს და შემდეგ დაელოდოს ხელსაყრელ დროს ოკუპირებული ტერიტორიების დასაბრუნებლად.

ვინ ცდილობს მეუფე დიმიტრის ხელით აჭარაში სიტუაციის არევას / გოჩა მირცხულავა: „ქართველ მუსლიმებს არასოდეს უღალატიათ საქართველოსთვის და ისინი ამ ქვეყნის ღირსეული შვილები არიან“ (ახალი თაობა)

ავტ. შორენა მარსაგიშვილი

აჭარაში მოსალოდნელ რელიგიურ დაპირისპირებაზე და საპატრიარქოში მიმდინარე პროცესებზე გამოცემას ესაუბრება ექსპერტი გოჩა მირცხულავა. მისი თქმით, აქვს უტყარი ინფორმაცია, რომ აჭარაში იგეგმება პროვოკაცია, რაც საქართველოს სახელმწიფოებრიობის წინააღმდეგ იქნება მიმართული. რესპონდენტი კონკრეტულ დეტალებზე საუბრისგან თავს იკავებს, თუმცა, აქვე აღნიშნავს, რომ მზად არის, მის ხელთ არსებული მასალა გადასცეს შსს-ს ან სუს-ს. 
მისი სიტყვებით: „ბათუმში მეჩეთის მშენებლობის თემაზე მიმდინარეობს ინტენსიური მუშაობა პროცესების დასაძაბად და რეგიონში დაპირისპირების პროვოცირებისთვის, რომელმაც სრულმასშტაბიანი ხასიათი უნდა მიიღოს. უნდა მოხდეს ქართველი მუსლიმების პროვოცირება.“ - ამბობს მირცხულავა და მიმართავს „ქართველ მუსლიმთა კავშირის“ თავმჯდომარე ტარიელ ნაკაიძეს, რათა მაქსიმალური სიფრთხილე გამოიჩინოს თემის წარმომადგენელთა პროვოცირების თავიდან ასაცილებლად. ის ხაზს უსვამს ქართველ მუსლიმთა ერთგულებას ქვეყნისადმი და აღნიშნავს, რომ საქართველოს მოქალაქეებს შორის ზღვარს ვერავითარი რელიგიური კუთვნილება ვერ გაავლებს. 
მირცხულავა იხსენებს, რომ 2012 წელს ბიძინა ივანიშვილი შეპირდა ქართველ მუსლიმებს, რომ თავად აუშენებდა მეჩეთს, თუმცა, ამის შესახებ განმარტებები აღარ გაკეთებულა. 
რესპონდენტი დასძენს, რომ აუცილებელია, მიმდინარე პროცესში დაუყოვნებლივ ჩაერთოს სახელმწიფო, რათა შემდგომი სპეკულაციები თავიდან აიცილოს. 

